
 
 

 
Ko hono langa hake ‘o e koinōniá mo e Kakai ‘o e Koló 
 
Ko e konga ko ‘ení ‘oku tokanga ia ki he founga ‘e lava ai ke fa’u ha kaungā 
ngāue lelei ‘e ha siasi fakakolo mo ha kulupu ‘i he koló, ‘o ‘aonga ki he’enau 
taumu’a ngāué . Ko e kulupu ‘i he koló, ‘e kau ki ai ‘a e kautaha ngāue ’ofa, ko 
ha kautaha/kulupu ‘oku fai ha faifatongia ‘i he koló, ko ha kautaha komēsiale – 
ko e ngaahi fakatātā ‘e lava ke ma’ú ‘oku ta’efakangatangata. 
 
3a. ‘I ha fotunga fakatipeiti, ko e fehu’i ko ‘ení ‘okú ne fiema’u ke tali‘aki ia ha 
makatu’unga ‘o ha me’a na’e hoko mo’oni. ‘Oku ‘i ai ha ngaahi fakatātā ‘o ha 
kaungā ngāue ‘oku mālohi pea ola lelei foki? ‘Oku ‘i ai ha taha ‘okú ne ‘ilo’i ha 
siasi kuó ne ikuna ‘i ha fa’ahinga kaungā ngāue pehé ni? ‘Oku tautautefito ‘eni 
ki he me’a fakahivá, fai’anga fakamālohisino ‘a e fānau iikí, ako ‘a e fānau iikí, 
laipeli me’a va’inga, kulupu ngāue fakamea’a, me’akai ma’ae kau vaivaí – ko e 
ni’ihi ‘ena ‘o e ngaahi fakatātaá. 
 
3b - 3f. ‘E lava ke toe foki pē ‘a e talanoá ‘o toe kamata mei mu’a ke fai hano toe 
vakai’i ‘o e ngaahi faingamālie/fakatātā kehekehe.  Fakapapau’i ‘oku lahi ‘a e 
ngaahi fakatātā ke fai ki ai ‘a e talanoá. 
 
3b. ‘Oku ‘eke pē ‘e he fehu’i ko ‘ení ia pē ko e hā e ngaahi me’a ‘okú ne lava ke 
fakatahataha’i kitautolú. 
 
3c. Pea ‘oku ‘eke ‘i heni pē ko e hā ia ‘okú ne fakamāvahevahe’i kitautolú. ‘Oku 
lelei ke fakatokanga’i ‘a e ngaahi faingata’á, pea fai foki ha talanoa pē ‘e anga 
fēfē hono ikuna’i ‘o e ngaahi faingata’a ko ‘ení? 
 
3d. ‘E lava pē ke ke fakatokanga’i ko e faingata’á ‘e lava pē  ke hoko ia ‘i ha 
fa’ahinga kaungā ngāue  pē  – ‘o kau ki ai ‘a e siasi fakakoló. 
 
3e. Ko e fehu’i ko ‘ení ‘oku tefito ‘ene sió ‘i he ngaahi ola lelei ‘e lava ke ma’u 
mei he kaungā ngāué, pea mo e hā ha me’a ‘oku lava ‘e he siasí ‘o fai ke tokoni 
ki hono ma’u ‘o e ola lelei ko iá.  
 
3f. Ko e hā ‘a e lelei ki he siasi fakakoló ‘o ka ‘i ai ha kaungā ngāue ‘e kau ki ai? 
Kapau ‘e ‘i ai ha liliu ‘e fiema’u ki he siasi fakakoló – ‘e loto nai ‘a e siasí ki ai? 

Fekumi ki he Koinōniá      Fakahinohino Fika Tolu ki he Takí    
Ko hono Ngāue’i ‘o e Kaungā Ngāué 
 
Kamata’aki ‘a hono fakamanatu ‘o e fakakaukau ‘o e kaungā ngāue 
fakakoinōniá, ‘a ia ‘oku kau ki ai ‘a e kaungā ma’u fakatahá, kehekehé, kaungā 
fononga fakatahá mo e fevahevahe’aki ‘o e ngaahi tufakangá. ‘Oku ‘i ai nai ha 
fakakaukau fo’ou kuo ma’u hili ‘a e ako na’e toki faí? 
 
Ko hono langa hake ‘o e koinōniá ‘i he loto’i fai’angalotú 
 
Ko e ‘uluaki kongá ‘okú ne faka’ai’ai ‘a e kakaí ke nau takitaha sio ki he’ene 
fai’angalotú, pea mo e anga ‘o e kaungā ngāue fakakoinōnia ‘i he fai’angalotu 
ko iá, hei’ilo na’a ‘i ai ha ‘ilo fo’ou ki he anga ‘o e kaungā ngāue fakakoinōniá. ‘E 
tokoni heni ke mou fakakaukau ki he ‘īmisi ‘o e kaungā ngāue ‘a e kau toutaí. 
 
1a. Vahevahe ‘ae potutohi ko ‘ení (Ngāue 2:42-45), pea fakakaukau ki he potu 
tohí ni, ‘o fakakau ki ai ‘a e fakakaukau ‘o e kaungā ma’u fakatahá, kehekehé, 
kaungā fononga fakatahá mo e fevahevahe’aki ‘o e ngaahi tufakangá. Na’e anga 
fēfē ‘a hono fakasīpinga’i mai ‘o e kaungā ngāue fakakoinōniá ‘e he mu’aki 
siasí? 
 
1b. Ko e ‘uluaki fehu’í ‘oku sio ia pē  ko e hā ‘a e ngaahi me’a ‘okú ne pukepuke 
fakataha ha fai’angalotu. Ko e hā ‘a e ‘uhinga ‘oku ōmai fakataha ai ha kakai ki 
he fai’angalotu ko iá? Ko e hā ‘a e vīsone ‘oku nau ma’ú? Ko e hā nai ha ngaahi 
me’a ‘oku nau kaungā ma’u? (mahalo pē , ‘io, ‘oku ‘i ai)? 
 
1c. Fakafehoanaki mo e ngaahi me’a ‘okú ne fakataha’i ha fai’angalotu, ko e hā 
‘a e ngaahi me’a ‘oku fai ai ‘a e faikehekehé ‘i ha fai’angalotu? ‘Oku ‘i ai ha 
ngaahi fakakaukau kehekehe, ki ha ngaahi me’a ‘oku fai ai ha faikehekehe? 
 
1d. ‘Oku anga fēfē ‘a hono fevahevahe’aki, mo hono fakahaa’i, pea pehē ki hono 
lava ‘o fuesia ‘a e ngaahi faikehekehé?  ‘E mahu’inga foki ke fai ha sio ki he 
fehu’i fekau’aki mo e anga fakafonuá – ‘oku anga fēfē ha hoko ha fai’angalotu 
ko e siasi fakamatakali kehekehe? 
 



 
 

1e. Fakafoki ‘a e talanoá ki he kau toutaí mo e mōmeniti ‘o e “fonu ‘a e 
kupengá.” ‘A ia ko e taimi ‘eni na’e faingofua pea fakaofo ‘aupito ‘a e ngāue  ‘a e 
siasí, pea faingofua ‘a e fengāue’aki fakatimí. 
 

1f. Toe fakafoki ‘a e talanoá ki he kau toutaí. Ko e fē ‘a e taimi na’e hoko ai ha 
matangi mālohi – ha taimi na’e houhou ai ha tahi na’e nonga? Fēfē ha taimi 
na’e fakatu’atamaki ai ha kaungā ngāue fakakoinōniá, pē ha taimi na’e 
faingata’a ke vēkevekefai ai ‘a e ngāué?  
 

1g. Ko e fehu’i ko ‘ení ‘e lava ke mou sio ki ha fo’i fakakaukau pē, pē ko ha me’a 
‘oku malava ke fakahoko ‘i he mo’ui faka’ahó. Ko e hā ‘a e ngaahi faingamālie 
ki he kakaí ke nau foaki atu (‘i he founga kehekehe) ki he siasí? ‘E lelei ke ‘i ai 
ha lisi ‘o e ngaahi foungá, pea ke kole pē  ‘e lava ke fakalahi ‘a e lisí, ke kau ki ai 
ha ngaahi founga fo’ou ‘o e foaki atú? 
 

1h. Ko e hā ‘a e ‘uhinga ‘o e ma’u tokoni mei he kau mēmipā? Kapau ko e siasí 
‘okú ne ma’u mai mei he kakaí, ‘okú ne failelei’i ‘a e fakamālō ki he kakaí? – pē 
‘okú ne ma’u mai fakalongolongo pē? Ko e ma’u maí ko e fatongia nai ia ‘i ha 
kautaha ngāue ’ofa? ‘E anga fēfē ‘a e toe lelei ange ‘a e fai’angalotú, ‘i hono fai 
‘o e ma’u mai mei he kakaí? 
 

Ko e langa hake ‘o e koinōniá mo ha fai’angalotu kehe 
 

‘I he konga ko ‘ení ‘e fakatefito ‘a e fe’inasi’akí ‘i he kaungā ngāue ha ongo 
fai’angalotu kehekehe. ‘E lava ke hoko ‘eni ‘i ha vāhenga ngāue (8:30am – 
10am, pongipongí mo e efiafí), pē  ‘i ha vahe fonua (feitu’u ‘i kolo – feitu’u ‘i 
‘uta) pē  ko ha ongo siasi kehekehe. 
  
2a. Ko e potutohi ko ‘ení (Kaletia 2:8-9) ‘okú ne fakahā mahino ‘a e “taumu’a 
ngāue ” ‘e ua ‘a e  mu’aki siasí – ko e taumu’a ngāue  ki he kakai Siú, pea mo e 
taumu’a ngāue  ki he kakai Senitailé (pea ko hono tu’o tolú foki ‘eni ‘a e 
ngāue’aki ‘o e potutohi ko ‘eni ‘ia Kaletiá). ‘Oku malava ke hā mai mei he 
potutohí, na’e talu pē  mei he kamata’anga ‘o e siasí, ‘a e fehangahangai ‘a e 
siasí mo e tafa’aki ‘e ua ‘o e kaungā ngāué , ‘a ia ko e faaitaha mo e 
faikehekehe. ‘Oku hanga ‘e he potutohi ‘ia Kaletiá ‘o toe vakai’i ‘a e fakakaukau 
ko ia ‘o e faaitahá mo e faikehekehé. ‘Oku malava nai ke tau fakapapau’i ‘a e 
tatau ‘o e taumu’a ngāué ‘i he kaungā kau mai ha fai’angalotu ‘e taha mo ‘etau 
fai’angalotú?    

2 

‘I he taimi ‘o e fili ‘o ha faiangalotu ‘e taha, fakakaukau ki ha fakatātā ‘oku hoko 
mo’oni ‘i he koló. ‘E lava ke toe fai ‘a e ngaahi fehu’i ko ‘ení ki ha kulupu, ‘o tu’o 
ua pe lahi ange, ‘o ngāue’aki ‘a e fakatātā ‘o ha ngaahi fai’angalotu kehekehe. 
 

2b. Talanoa ki he ngaahi me’a na’á ne fakataha’i ha ongo fai’angalotu – 
fakakaukau ki he ‘uhinga fakateolosia, fakamatelie mo fakasōsiale. ‘E lelei ke 
lahi ange ‘a e lisi ko’ení ‘i he lisi ‘i he fehu’i hokó! 
 

2c. ‘Oku totonu ke fakamatala’i mahino ko e taimi ‘o hono tali ‘o e faikehekehé, 
‘oku ‘ikai ke sio ia ki hano fakahā’i mahino mai ‘o ha ngaahi ‘ā vahevahe, pē  ko 
ha ngaahi faingata’a. ‘E lava ke talanoa’i ‘eni ‘i he founga kehekehe ‘o kau ki ai 
‘a e founga lotú, founga ngāue ki he kakai ‘o e koló, fakafōtunga ki tu’a ‘a e 
siasí, pea a’u pē  ki he ngaahi falelotú. 
 

2d. Ko e fehu’i ko ‘ení ‘okú ne ‘eke pē  ‘oku hoko ‘a e faikehekehé ko ha ‘ā 
vahevahe – ‘oku ‘amanaki pē  ‘e tali mai ‘e he kakai ‘oku ‘ikai hoko ‘a e 
faikehekehé ko ha  ‘ā vahevahe. 
 

2e. ‘Oku lava pē ke ‘i ai ha fekau’aki ‘o e fehu’i ko ‘ení mo e fehu’i 2b, ‘i he sio ki 
he taha ‘o e ngaahi me’a ‘oku fai ki ai ha kaungā-tokanga. ‘Oku toe mahu’inga 
foki heni ke mou fakakaukauloto ki he anga ‘o hono fai ‘o e kaungā fononga 
fakatahá. He ‘oku lava ke ‘i ha tu’unga kehe ha siasi fokotu’u fo’ou, ‘o kehe ia 
mei ha fai’angalotu motu’a, ‘a ia ‘okú ne kei tauhi ‘a e tukufakaholó – ko e hā 
nai ha me’a ‘e hoko ‘i ha kaungā ngāue ha ongo siasi pehé ni? ‘E lava ke talanoa 
foki ‘a e kulupú ki ha kaungā fononga ’a ha ongo siasi ‘oku tatau mo e fakatātā 
‘i ‘olungá, pē ‘oku tokoni nai pē ‘ikai – he ko ha fai’angalotu motu’a ‘e ua ‘oku 
na fakataha ‘okú ne toe ngaohi ‘e ia ha fai’angalotu ke toe motu’a ange. 
 

2f. Ko e hā ‘a e ngaahi tufakanga ‘e lava ke fakakau ‘e ha fai’angalotu ‘i he’ene 
kaungā ngāue fakakoinōniá mo ha fai’angalotu ‘e taha? – ngāue’aki ha fakatātā 
mahino.  Ko e ngaahi tufakangá ‘e lava ke fakalūkufua, ‘o hangē ko e talēnití, 
pa’angá, falé, tukufakaholó etc. 
 

2g. ‘Oku tau kau ki ha kaungā ngāue fakasiasí koe‘uhī he ‘oku ‘i ai ‘a e ngaahi 
lelei kiate kita – ko e fehu’i ko ‘ení ‘okú ne ‘eke pē ko e hā ‘a e me’a ‘oku te 
ma’u he’ete kau ki ha kaungā ngāue? 

